
15

Guai a noî, lê ô dixeiva, aôa che questi

San pe-a prêuva che han fæto sorve Alana,

Che a pelle di nêuvi ospiti celesti

A sc pertûza comme a pelle umana!

Lô çerchiàn contro noî nêuvi pretesti

Pe dâ sfêugo ä so bile empia e profana;

Guai a noî, se mostremmo uña pietæ,

Che a so moddo d’intende a sä viltæ!

Marcena ô rispondeiva, che ô terrô

Çerto ô poiva pe un pö tegnili a fren;

Ma che i Spagnolli solo con l’amô

Poivan restan tranquilli fra-i Indien:

Perchè i selvaggi aveivan anche lô

Tutti un’anima e ûn chêu comme i crestien;

Che bandio cö perdon puia e sospetto

A fiducia tornieivan e ô rispetto.

Tegnivan cö pietosa conseggê

Perez, Rodrigo, Alonzo e i personaggi

Ch’ëan do partio do bravo Bertomê,

E zà ô fræ de Colombo a-i so villaggi

Liberi ô rimandava i prexonê;

Ma s’opponeiva con orrendi sbraggi

Tûtta a tûrba accania, comme i giudei

Contro Cristo intissæ da-i Farisei.

In mezo a quella ô fratte ô sostegniva

Che dô lêugotenente ëan illegali

Quelli ordini e arbitrarii, e ch’ô l’ardiva

Fin d’arrogâse ô gius di tribunali;

Che i treî giudiçi aveivan l’escluxiva

De giudicâ i delitti capitali;

E se dovievan solo në so moen

Mette a causa e ô destin di çinque Indien.

